Verkefnisstjórn rammaáætlunar – drög að lokaskýrslu 3. áfanga verndar og orkunýtingaráætlunar


Umsögn Veiðifélags Þjórsár

Verkefnisstjórn leggur til að Holtavirkjun og Urriðafossvirkjun í Þjórsá verði settar í orkunýtingarflokk.

I.   Inngangur

Í bréfi þessu eru í öðrum kafla færð rök fyrir því að mistök hafi átt sér stað hjá verkefnastjórn þriðja áfanga rammaáætlunar, þegar Hvammsvirkjun var færð í nýttingarflokk en sú ákvörðun var réttlætt með röngum upplýsingum um fiskgöngur í þjórsá.
Í þriðja kafla er gerð krafa um að verkefnastjórn vinni mat á Urriðafossvirkjun og Holtavirkjun faglega. Óásættanlegt er að virkjanir séu gerðar í Þjórsá sem eyðileggja munu lífríki árinnar. Stjórn Veiðifélags Þjórsár krefst þess að virkjanahugmyndir þessar verði hafðar í biðflokki svo unnt sé að bæta úr þeim skorti á þekkingu sem til staðar er. Með fulla þekkingu á lífríki árinnar er hugsanlegt að takast megi að nýta fallþunga Þjórsár til að knýja raforkuhverfla samhliða blómlegu lífi í vatninu.   


I.I.  Hlutverk Veiðifélags Þjórsár
Veiðifélag Þjórsár hefur komið fram með umsagnir á öllum stigum rammaáætlunar.  Í umsögnunum kemur fram skýr afstaða eigenda veiðiréttar við Þjórsá um andstöðu við virkjanir í neðri hluta Þjórsár.   Ástæðan er ónóg þekking á fiskstofnum árinnar, gönguhegðun þeirra og afkomumöguleikum með tilkomu virkjana.                                                                                                                                                              
Áður en lengra er haldið er rétt að geta þess að Veiðifélag Þjórsár starfar samkvæmt ákvæðum VI. kafla laga nr. 61/2006, um lax- og silungsveiði, með síðari breytingum og sinnir lögbundnum verkefnum vegna Þjórsár, sbr. 37. gr. laga nr. 61/2006, sem eru m.a.:
a) að sjá til þess að reglum laga nr. 61/2006 og samþykktum félagsins um veiðistjórnun og veiðiaðferðir sé framfylgt á félagssvæðinu,
b) að stunda fiskrækt á félagssvæðinu, eftir því sem þörf krefur, til að tryggja vöxt og viðgang fiskstofna og sjálfbæra nýtingu þeirra,
c) að skipta veiði eða arði af veiði milli félagsmanna í samræmi við rétt þeirra,
d) að ráðstafa rétti til stangveiði í fiskihverfi í heild eða að hluta með hagsmuni félagsmanna að leiðarljósi, en þó þannig að gætt sé markmiða laganna um sjálfbæra nýtingu,
e) að hafa að öðru leyti með höndum verkefni þau sem kæranda eru falin með lögum og varða framkvæmd þeirra.

Um hlutverk félagsins er jafnframt kveðið í samþykktum þess:
“Verkefni félagsins er að viðhalda góðri fiskgengd á félagssvæðinu og stuðla að sjálfsbærri nýtingu fiskistofna. Félagið tekur til allrar veiði á félagssvæðinu og ráðstafar henni í samræmi við samþykkt félagsfundar.
Félaginu ber að vernda vistkerfi vatnafiska á félagssvæðinu og koma í veg fyrir verklegar framkvæmdir eða önnur starfsemi skaði lífríki þess.”


I.2.  Umhverfismat og úrskurðir
Landsvirkjun hefur um árabil unnið að undirbúningi þriggja virkjana í Þjórsá, Hvammsvirkjunar, Holtavirkjunar og Urriðafossvirkjunar. Í samræmi við lög nr. 106/2000 um mat á umhverfisáhrifum lagði Landsvirkjun á árunum 2001-2003 fram tvo kosti á útfærslu efri virkjunanna tveggja til umhverfismats, annars vegar Núpsvirkjun í einu þrepi og hins vegar virkjun í tveimur þrepum sem samanstóð af Hvammsvirkjun og Holtavirkjun.  Neðsta virkjunin, Urriðafossvirkjun var sett í umhverfismat á sama tíma en sem sjálfstæð aðgerð, án samlegðaráhrifa með efri virkjununum. 
Viðurkennt er að virkjun/virkjanir í þessum hluta Þjórsár mun hafa nokkur áhrif á lífríki árinnar.  

 Í úrskurði Skipulagsstofnunar 19. ágúst 2003 var fallist  á framkvæmdina með eftirtöldum skilyrðum:

1. Framkvæmdaraðili endurheimti votlendi á Suðurlandi sem er a.m.k. til jafns að flatarmáli og það votlendi sem raskast eða verður fyrir áhrifum við fyrirhugaðar framkvæmdir í samráði við hlutaðeigandi landeigendur og sveitarstjórnir. Áður en framkvæmdir hefjast skal framkvæmdaraðili bera áætlun um endurheimt votlendisins undir Umhverfisstofnun. 

2. Framkvæmdaraðili fyrirbyggi fok á sand- og aurasvæðum sem þorna við framkvæmdirnar með aðgerðum í samráði við Landgræðslu ríkisins og Umhverfisstofnun. 

3. Framkvæmdaraðili vakti öldurof og eyðingu gróðurs á ströndum lóna í 10 ár eftir að þau verða tekin í notkun og hafi samráð við sveitarstjórnir, Umhverfisstofnun og Landgræðslu ríkisins um mótvægisaðgerðir verði þeirra þörf. Áður en framkvæmdir hefjast skal framkvæmdaraðili bera áætlun um vöktun undir Umhverfisstofnun og Landgræðslu ríkisins. 

4. Áður en til framkvæmda kemur þarf framkvæmdaraðili að standa fyrir þeim viðbótarrannsóknum um grunnástand lífríkis í Þjórsá sem lagðar eru til í sérfræðiskýrslu Veiðimálastofnunar um lífríki Þjórsár og raktar eru í kafla 4.3.3 í þessum úrskurði. Í ljósi niðurstaðna þessara rannsókna þarf framkvæmdaraðili að útfæra nánar og grípa til þeirra mótvægisaðgerða sem lagðar eru til í fyrrnefndri sérfræðiskýrslu Veiðimálastofnunar. Að loknum framkvæmdum þarf framkvæmdaraðili að fara að þeim tillögum að vöktun sem fram koma í sérfræðiskýrslunni og raktar eru í kafla 4.3.3 í þessum úrskurði. Vöktun þarf að standa yfir í a.m.k. 10 ár frá því að starfsemi virkjananna hefst. Viðbótarrannsóknir, mótvægisaðgerðir og vöktun þarf að vinna í samráði við og bera undir veiðimálastjóra.

5. Framkvæmdaraðili fari að tillögum Fornleifaverndar ríkisins að mótvægisaðgerðum vegna áhrifa á hvern og einn fundarstað fornleifa sem raktar eru í kafla 4.2 í þessum úrskurði. Framkvæmdaraðili þarf að standa fyrir könnun á fornleifum á áhrifasvæði vega, slóða, vinnubúða og háspennulínu áður en framkvæmdir hefjast í samráði við Fornleifavernd ríkisins og fara að þeim tillögum að mótvægisaðgerðum sem stofnunin kann að gera vegna áhrifa á fornleifar á þessum svæðum

Úrskurður Skipulagsstofnunar var kærður til umhverfisráðherra sem staðfesti úrskurðinn 27. apríl 2004 með breytingu á einu skilyrði ásamt því að bæta við tveimur nýjum skilyrðum. Nánar tiltekið var þriðja skilyrði Skipulagsstofnunar breytt á eftirfarandi hátt:

3. Framkvæmdaraðili vakti öldurof og eyðingu gróðurs á ströndum lóna á meðan virkjunin er starfrækt og hafi samráð við sveitarstjórnir, Umhverfisstofnun og Landgræðslu ríkisins um mótvægisaðgerðir verði þeirra þörf. Áður en framkvæmdir hefjast skal framkvæmdaraðili bera áætlun um vöktun undir Umhverfisstofnun og Landgræðslu ríkisins.

Auk þess sem skilyrðum 6 og 7 var bætt við:

6. Samhliða hönnun virkjunarinnar, framkvæmdaraðili láta gera áhættumat fyrir virkjunina þar sem sýnt er fram á að árleg staðaráhætta fólks á svæðinu eftir byggingu mannvirkjanna verði ekki meiri en talin er ásættanleg vegna ofanflóða. 

7. Framkvæmdaraðili girði af farveg árinnar á báðum bökkum hennar eftir þörfum og setji upp aðvörunarskilti á viðeigandi stöðum til að draga úr hættu vegna skyndilegrar rennslisaukningar. Jafnframt skal framkvæmdaraðili setja upp aðvörunarbúnað sem gefur til kynna með hljóðmerki slíka hreyfingu á loku stíflunnar.




Ц  Hvammsvirkjun

Úrskurður  umhverfisráðherra dags 27.apríl 2004 krefst frekari rannsókna á lífríki Þjórsár  (liður 4) og vitnar í sérfræðiskýrsu Veiðimálastofnunar.   Flestar þær rannsóknir sem Veiðimálastofnun leggur til eru enn óunnar.
Með þingsályktun nr. 13/141 um áætlun um vernd og orkunýtingu landsvæða sem samþykkt var í janúar 2013 (þingskjal 892 - 89. mál) voru Hvammsvirkjun, Holtavirkjun og Urriðafossvirkjun færðar í  biðflokk virkjunarkosta. Í biðflokk verndar- og orkunýtingaráætlunar falla virkjunarkostir sem er talið að afla þurfi frekari upplýsinga um svo meta megi á grundvelli sjónarmiða sem fram koma í 4. mgr. 3. gr. laga nr. 48/2011 um verndar- og orkunýtingaráætlun hvort þeir eigi að falla í orkunýtingarflokk eða verndarflokk, sbr. 5. gr. sömu laga.
Á grundvelli 8. gr. laga nr. 48/2011 skipaði þáverandi umhverfis- og auðlindaráðherra hinn 25.mars 2013 verkefnisstjórn til ráðgjafar við undirbúning að gerð tillagna fyrir verndar- og orkunýtingaráætlun. 22.október 2013 var skipaður faghópur af verkefnisstjórn RÁ3. Skyldi hópurinn meta hvort  fyrirliggjandi upplýsingar um áhrif virkjananna þriggja á laxfiska í Þjórsá hafi dregið nægjanlega mikið úr þeirri óvissu, sem leiddi til þess að virkjunarkostirnir voru færðir úr nýtingarflokki í biðflokk.  Faghópnum vari knapt skamtaður tími og skilaði hann áliti sínu  4.nóvember 2013. Í því segir:                                                                                                                                                (Hvamms)virkjun hefur fyrst og frems áhrif utan náttúrulegs útbreiðslusvæðis göngufiska. Þó verður að hafa í huga að svæðið ofan Búða er nú áætlað veru um 48% af útbreiðslu laxa í Þjórsárkerfinu og um 10% af framleiðslu  fyrir laxa. Áætlað lón og skerðing á rennsli án mótvægisaðgerða er talin raska um 68% af þessum búsvæðum.  Áhrif virkjunarinnar á náttúrleg búsvæði göngufiska neðan Búða yrðu lítil. Áhrif á staðbundna stofna urriða og bleikju yrðu talsverð, líkt og eldri virkjanir í kerfinu  hafa haft.                                                                                                                                                                                        Hópurinn setur  hér fram kenningu um tvær tegundir svæða fyrir fisk, náttúruleg útbreiðslusvæði og önnur svæði. Kenningin  er grundvölluð á þeirri afstöðu hópsins að munur sé á þeim svæðum í Þjórsárkerfinu þar sem útbreiðsla göngufisks á sér stað án aðstoðar fiskstigans við Búða og svæðum ofan við Búða.  Svæðið ofan Búða er flokkað ónáttúrulegt útbreiðslusvæði göngufiska.   Gefið er grænt ljóa á nýtingu þessa svæðis til orkuvinnslu.
Víst er að fiskur hafi  gengið upp fyrir Búða áður en fiskstigi var þar tiltækur, aftur á móti er  vitað að gögngufiskur sem vildi komast á þetta svæði átti erfitt tímabil frá 1896 til 1991. Jarðskjálfti 1896 breytti fossbrúninni til hins verra fyrir göngufiska.                                                                                                                                      Kenning faghópsins hefur ekki fengið vísindalega úttekt. Þrátt fyrir að hún kollvarpi þekkingu heimamanna á náttúrufari svæðisins.  Áhrifasvæði framkvæmdarinnar er óþekkt sé þessi kenning rétt.
Hér er um grundvallarbreytingu að ræða og kallar þessi kenning á rannsóknir þar sem hún kollvarpar öllum áður fram komnum kenningum.   Það  liggur fyrir að eina forsenda verkefnastjórnar 3.áfanga rammaáætlunar fyrir því að færa Hvammvirkjun aftur í nýtingarflokk  var álit faghópsins. Skipulagsstofnun byggir úrskurð sinn frá 16.desember 2015 einnig að hluta á þessu áliti ( bls 15).
Faghópurinn og niðurstaða hans er hér kominn í aðalhlutverk í því ferli sem átti sér stað er Hvammsvirkjun var færð í nýtingarflokk. 
 Í samræmi við ákvæði 10. gr. laga nr. 48/2011 um verklag og málsmeðferð lagði verkefnisstjórnin fram tillögur sínar til ráðherra 21. mars 2014.  Í niðurstöðum sínum lagði verkefnastjórnin til að Hvammsvirkjun yrði flutt úr biðflokki í orkunýtingarflokk en gerði að öðru leyti ekki tillögu um breytingu á röðun virkjunarkosta. Hvammsvirkjun var í kjölfarið færð í orkunýtingarflokk með þingsályktun nr. 16/144 sem samþykkt var á Alþingi 1. júlí 2015 (þingskjal 1575 - 244. mál). Í orkunýtingarflokk falla virkjunarkostir sem er áætlað á grundvelli sjónarmiða sem fram koma í 4. mgr. 3. gr. laga nr. 48/2011 að ráðast megi í. Stjórnvöldum er heimilt að veita leyfi tengd orkurannsóknum og orkuvinnslu vegna virkjunarkosta sem eru í orkunýtingarflokki, sbr. 1. mgr. 4. gr. laganna.
Veiðifélag Þjórsár krafðist þess að gert yrði nýtt umhverfismat fyrir Hvammsvirkjun enda liðin meira en tíu ár frá staðfestingu umhverfisráðherra á  úrskurði Skipulagsstofnunar. Rangárþing ytra og Skeiða og Gnúpverjahreppur óskuðu eftir ákvörðun Skipulagsstofnunar samkvæmt 12.gr. laga nr. 106/2000 um það hvort endurskoða þurfi matsskýrslu um Hvammsvirkjun. Skipulagsstofnun úrskurðaði um máið 16.desember 2015.  Niðurstaðan var aðendurskoða skuli þá hluta umhverfismats virkjunarinnar sem varða áhrif á landslag og ásýnd lands og á ferðaþjónustu.  Þessa niðurstöðu hefur Veiðifélag Þjósár kært til úrskurðarnefndar umhverfis og auðlindamála. Kærandi krefst þess að felldur verði úr gildi sá þáttur ákvörðunar Skipulagsstofnunar, dags. 16. desember 2015, að krefjast ekki endurskoðunar á matsskýrslu um Hvammsvirkjun samkvæmt 12. gr. laga nr. 106/2000 hvað varðar áhrif á vatnalíf.
Kærandi byggir á því að tilvitnuð afstaða Skipulagsstofnunar sé efnislega röng og að forsendur hafi í reynd breyst verulega frá því að matsskýrslan og álit Skipulagsstofnunar á henni lá fyrir.  Er þessi afstaða kæranda í samræmi við afstöðu fyrrgreinds faghóps um laxfiska í Þjórsá, en í skýrslu hópsins var sérstaklega lýst yfir áhyggjum af lítilli þekkingu á göngu- og staðbundnum stofnum urriða og bleikju í Þjórsá og hvatt til að rannsóknir á þeim yrðu stórauknar.





3.   Holtavirkjun og Urriðafossvirkjun

3.1. Afstaða Veiðfélags Þjórsár

Veiðifélag Þjórsár vekur athygli á mikilvægi þess að opinberir aðilar fari varlega þegar kemur að umfjöllun og ákvarðanatöku í öllu sem snýr að lífríki Þjórsár. Kallað hefur verið eftir faglegum vinnubrögðum, að þekking sé til staðar bæði á núverandi ástandi í ánni og þeim aðgerðum sem lagðar eru til sem mótvægisaðgerðir með áherslu á  gerð og framgangs þeirra fisktegunda sem í ánni lifa, sérstaklega lax og sjóbirtings.
       Hér skortir verulega á eins og kemur fram í:

a.  í úrskurði umhverfisráðherra um umhverfismat Holtavirkjunar og Urriðafossvirkjunar   
b.  í afgreiðslu Alþingis  á þingsályktun 13/141, þingskjal 892 – 89. mál.
c.  í umsögnum Veiðifélags Þjórsár  til nefnda Alþingis, Skipulagsstofnunar og framkvæmdastjórn rammaáætlunar
d.  í   skýrslum Veiðimálastofnunar
e.  í bréfum landeigenda við Þjórsá, birt í fjölmiðlum  
 
Verkefnastjórn um vernd og orkunýtingu getur ekki leyft sér að skauta fram hjá þessu    máli  með rauðum flöggum.  Augljóst er að vanþekking er til staðar á þessum málaflokki sem snertir efnhag og afkomu bænda við Þjórsá sem og ímynd og hag íslenskrar þjóðar.  



3.2.       Þekking/skortur á þekkingu á lífríki Þjórsár

Við gerð tillögu til þingsályktunar fyrir 140. löggjafarþingi, 2011-2012  var gert ráð fyrir þremur virkjunum í neðri hluta Þjórsár í orkunýtingarflokk. Umsagnir sem bárust urðu til þess að Alþingi samþykkti að setja ofangreinda    virkjunarmöguleika í biðflokk. Í þeirri þingsályktun  segir:
Þjórsá 29 Hvammsvirkjun Rökstuðningur: Hvammsvirkjun (29) og Holtavirkjun (30) var raðað í orkunýtingarflokk í þeim drögum sem send voru til umsagnar 19. ágúst 2011. Í innsendum umsögnum vegna Hvammsvirkjunar (29) og Holtavirkjunar (30) kemur fram að áhrif virkjananna á laxfiska í Þjórsá séu talin óljós og þarfnist frekari rannsókna við, sbr. umfjöllun um Urriðafossvirkjun (31) hér að framan. Með vísan til þess að afla þurfi frekari upplýsinga um hvaða áhrif Hvammsvirkjun (29) og Holtavirkjun (30) muni hafa á laxfiska í Þjórsá er með þingsályktunartillögu þessari lagt til að virkjunarkostirnir verði flokkaðir í biðflokk. Varúðarsjónarmið liggja að baki þeirri tillögu. Frekari rannsóknir þurfa að leiða nánar í ljós hvaða áhrif framkvæmdirnar geti haft á laxfiska í ánni. Með hliðsjón af þeim rannsóknum leggur verkefnisstjórn til flokkun virkjunarkostanna að nýju í samræmi við lög nr. 48/2011, um verndar- og orkunýtingaráætlun.
 Ekkert nýtt hefur komið fram sem skýrir hverjar  afleiðingar virkjana í Þjórsá verða. Ónæg þekking og  skortur á vísindalegum rannsóknum með rökstuddri þekkingu er sá sami í dag og hann var er ákveðið var að setja allar virkjanirnar í biðflokk. 


3.3.  Núverandi ástand lífríkis Þjórsár


Í Þjórsá er vaxandi fiskgengd. Áin er  algjörlega sjálfbær og hefur öllum stuðningi með seiðasleppingum verið hætt.
Ástæðan fyrir aukinni fiskgengd er að stórum hluta til hagstæð hrygningar- og uppvaxtarskilyrði ofan við fossinn Búða. Þeim svæðum verður fórnað með Hvammsvirkjun en fyrirhugað lón Hvammsvirkjunar mun raska um 68% af þessum búsvæðum. Áhrifin eru ekki eingöngu á laxa heldur einnig á stofna urriða og bleikju, staðbundinna og sjógenginnna fiska. Með tilkomu stórra lóna og  vatnslítilla farvega á milli lónanna þar sem munu renna 10 -15 m³/sek í stað 360 -400 m³/sek  verður lítið um vænlega hrygningarstaði
Þrátt fyrir að ljóst sé að fiskgengd hafi aukist er lítið vitað um stofnstærðir laxa, sjóbirtings og bleikju í Þjórsá. Varðandi sjóbirting og bleikju hefur ekkert mat farið fram á stofnstærð. Ekki hefur verið minnst á mótvægisaðgerðir af hendi Landsvirkjunar gagnvart sjóbirtingi. 


3.4. Ófullnægjandi viðbrögð við úrskurðum Skipulagsstofnunar

19.ágúst 2003 úrskurðaði Skipulagsstofnun um mat á umhverfisáhrifum vegna virkjunar Þjórsár við Núp. Í úrskurðarorðum er gerð krafa til Landsvirkjunar um að fyrirtækið skuli standa fyrir viðbótarrannsóknum á grunnástandi  lífríkis Þjórsár. Í kafla 4.3.3 í úrskurði Skipulagsstofnunar er vísað til sérfræðiskýrslu Veiðimálstofnunar og taldar upp mótvægisaðgerði sem lagðar eru til: Stýra rennsli um farvegi og forðast snöggar rennslisbreytingar, lagfæra farvegi og gera búsvæði, byggja fiskvegi framhjá stíflumannvirkjum, veita seiðum og fiski í sjógöngu framhjá virkjunum og stíflumannvirkjum. Rannsaka þarf og meta  seiðaveitur og væntanlegarn árangur slíkra mannvirkja, gera útfærslur á þeim aðgerðum sem helst komi til greina að gera útfrá straumfræði og fiskaatferli, kanna gönguhegðun og finna göngutíma laxaseiða, kanna göngu sjóbirtingsseiða og stálpaðs sjóbirtings, stærð og útbreiðslu sjóbirtings í vatnakerfinu, 

Að mati Veiðifélags Þjórsár verður með tilkomu virkjana breyting á náttúrufari, landnotkun og áhrifa framkvæmdarinnar mun gæta á annan veg en ætla mátti þegar úrskurður Skipulagsstofnunar var felldur 19.ágúst 2003, verði þeir þættir er snúa að vatnalífi og vatnafari ekki leiðréttir, á þann  hátt að Landsvirkjun verði gert að hlýta úrskurði Skipulagsstofnunar. Eigendur jarða og veiðiréttar munu þá búa við annað og lakara umhverfi en ætla mátti þegar úrskurðurinn var felldur.
  Þær aðgerðir sem  taldar eru  upp í úrskurði Skipulagsstofnunar  19.ágúst 2003 og Landsvirkjun hyggst koma sér hjá að framkvæms eru:
*  Stýra rennsli um farvegi og forðast snöggar rennslisbreytingar.  Í  rýniskýrslu sem Efla verkfræðistofa gerði fyrir Landsvirkjun og ber heitið ”Hvammsvirkjun 93 megawött, rýni á mati á umhverfisáhrifum dags 2.júlí 2015” segir á bls 32, kafli 10.1 að ekki verði hægt að tryggja stöðugt rennsli og að það muni aukast um  50-100 m³  en það er 900% aukning frá uppgefnu lágmarksrennsli, 10 m³. Fiskveiðar á stöng hafa vaxið mikið undanfarin ár. Landeigendur við Þjórsá geta vænst þess  að Þjórsá með sínum hliðarám  geti orðið  vænlegt svæði til stangveiði.  Því er 4.liður í úrskurði Skipulagsstofnunar mjög þýðingarmikill fyrir veiðrétthafa í Þjórsá. Nú liggur fyrir sú staðreynd að í farvegunum neðan stíflu að útrás, verður um margfalt meiri rennslisbreytingar að ræða en nokkur sinni við núverandi aðstæður. Hér er um  að ræða missi á væntum arði af  landnotkun. Auk þess er þetta breyting á því náttúrufari sem ætla mætti að yrði ríkjandi í farvegi Þjórsár neðan við stífluna sé lesin úrskurður Skipulagsstofnunar um mat á áhrifum Núpsvirkjunar dags 19.08.2003.
* Lagfæra farvegi. Á bls 37 í rýniskýrslu sem Efla verkfæðistofa gerði fyrir Landsvirkjun 2.júlí 2015  segir;líkan af árbotni og mat á áhrifum skerts rennslis er nú í vinnslu fyrir árkaflann milli Hvammsstíflu og Ölmóðseyjar [14]. Þessar rannsóknir munu gefa betri upplýsingar um hvaða mótvægisaðgerðir koma til greina til að skerðing búsvæða verði sem minnst og hvernig tryggja megi best fiskgengd um farvegina.  Þar sem vinna Landsvirkjunar er ekki komin lengra en svo að líkan er í vinnslu er ástæða til að efast um getu fyrirtækisins til að leysa þennan  hlut verkefnisins sómasamlega, að lágmarki verður að gera kröfu um niðurstöðu áður en gefið er grænt ljós.  
*Byggja fiskvegi framhjá stíflumannvirkjum. Veita seiðum og fiski í sjógöngu framhjá virkjunum og stíflumannvirkjum. Við Urriðafossvirkjun og Hvammsvirkjun er gert ráð fyrir fiskstiga upp stífluveggi og inn í uppistöðulón. Byggður verður fiskstigi sem verður hluti af stíflumannvirkinu (sjá bls 39 í rýniskýrslu Eflu verkfræðistofu) Í kafla 10.2 á bls 39 í skýrslu Eflu er tafla yfir mótvægisaðgerðir. Þar kemur fram að gera eigi 11metra háan fiskstiga sem  er fullhannaður. Á teikningum og myndum í skýrslunni er fiskstiginn tengdur inn í lónið við stíflu Hér er um að ræða breytingu á náttúrufari og landnotkun.                                                                                                                Þrátt fyrir að krafist sé að seiðum sé veitt framhjá virkjunum og stíflumannvirkjum mun Landsvirkjun ætla að hafa efra op seiðaveitna í stíflum ofan við inntaksop véla.  Verði inntak seiðaveitu yfir inntaksopi  er ekki verið að veita seiðum framhjá virkjun og stíflumannvirkjum.  Það hefur áhrif á náttúrufar með minnkandi fiskstofnum sem hefur svo áhrif á landnotkun.  Hið sama á við um Urriðafossvirkjun.




                                Lokaorð
Það er mat Veiðifélags Þjórsár að þekkingu skorti á:
a. núverandi ástand:
· Stærðum stofna laxfiska í ánni sjógöngufiska og staðbundinna.
· Gönguhegðun fiska í Þjórsá og hliðarám.
· Ástandi og framtíðarhorfum þeirra svæða sem opnuðust fyrir fiski með tilkomu fiskvegar við Búða.
· Mögulegri hámarksfiskgengd í Þjórsá að teknu tilliti til fullnuminna svæða ofan Búða.

b. áhrif virkjana :

· Áhrifum botnfalls í lónum á seiði og fæðu þeirra.
· Áhrifum dælingar botnfalls eða skolunar úr lónum á  fiskstofnana.
· Áhrifum hinna gríðarlegu rennslisbreytinga í farvegum  milli lóna.
· Lífsmöguleikum fisks í lónum.
· Hvernig fiski verður tryggð gönguleið í vatnslitlum farvegum.
· Hvernig tryggt verður að lágmarksrennsli fari ekki niður fyrir þau mörk sem sannanlega eru fullnægjandi að mati óháðra vísindamanna og Veiðifélags Þjórsár.
· Virkni seiðaveitna.
· Áhrifum á lífslíkur fiska sem fara um vélar virkjana.

Veiðifélag Þjórsár fer fram á að unnið sé í samræmi við varúðarreglu umhverfisréttarins um að náttúran njóti vafans. Ekki sé nauðsynlegt að sanna með óyggjandi hætti að náttúran beri skaða af ákveðinni framkvæmd heldur skuli hagsmunir náttúrunnar virtir þegar vísindaleg óvissa er fyrir hendi.

Ljóst er að rask á einstöku lífríki Þjórsár verður umtalsvert ef virkjunaráform ganga eftir. Laxastofninn í Þjórsá er talinn vera stærsti sjálfbæri laxastofninn í Norður Atlantshafi. Laxinn hrygnir nú á nýjum svæðum ofan við Búða. Mótvægisaðgerðir Landsvirkjunar miða að því að draga úr áhrifum fyrirhugaðra virkjana á laxastofn Þjórsár en þrátt fyrir það liggja ekki fyrir haldbær gögn um virkni fyrirhugaðra aðgerða. Algjör óvissa ríkir t.a.m. um virkni aðgerða sem eiga að stuðla að því að göngufiskur komist sína leið lifandi. Í skýrslu fyrrgreinds faghóps um laxfiska í Þjórsá var sértaklega tekið fram að mótvægisðagerðir Landsvirkjunar “þurfi að vera mun ítarlegri” og að rökstyðja þurfi hverja aðgerð sérstaklega í greinargerð með tilvísun í viðeigandi rannsóknargögn og heimildir. Ekki hefur verið brugðist við þessari athugasemd af hálfu Landsvirkjunar.

 Ávallt hefur legið fyrir að áhrif virkjana á laxastofninn yrðu rannsökuð nánar og það var t.d.  sett sem skilyrði fyrir umhverfismati Urriðafossvirkjunar. Veik rök standa til þess að færa virkjunarkosti í neðri hluta Þjórsár úr biðflokki í nýtingarflokk. 

Stöðulfelli 2.ágúst 2016

Fyrir hönd Veiðifélags Þjórsár

